
বিৰহ-সোৱাদ।


 আঁতৰিল অবিৰামে বছৰ অৰ্দ্ধেক। 

নতুন ভাবৰ ঢউ লীলাৰ হিয়াত

উথলিল, বাগৰিল, ওভতনি মুখে।

স্বামী সেৱা ওপৰঞ্চি, সেৱা-ইচ্ছা আৰু

উপৰীয়া গুৰুজন; লক্ষ্যি ঘাইঘৰ,

বনালে লীলাৰ প্ৰাণে, জুৰ পাখি মেলি।

বুজালোঁ বুকুত ধৰি, যেবে প্ৰকাশিলে

মনোভাব হৃদয়ৰ, সিদ্ধি ভৰসাৰে।

কথা দি ৰাখিলোঁ কথা;—মাহ তিনি পাচে,

পূৰিব পৱিত্ৰ আশা, দীৰ্ঘ মেলানিত।

কিন্তু কি যে আচৰিত, লীলা-ইচ্ছা-যোঁটা

ঘটনা চকৰি যেন ঘূৰি অনুকুলে,

পৰিপূৰ্ণ ইচ্ছা যত, মানৱ হিয়াৰ,

মানুহৰ দিন-দিয়া নহওঁতে পূৰ।—

আহিল আদেশ বাণী, বাব-সলনিৰ,

উপৰীয়া অফিচৰপৰা;—ভৈয়ামত

সলনি বিষয়-বাব, লীলাভাগ্য বলে।

নামিলোঁ পুনৰ, উদ্দেশি জনম ঠাঁই;

